
MARIJA U ELIZABETTA JGHALLMUNA NGHIXU L-IMHABBA

Li kieku l-episodju li ghadna kif smajna fil-Vangelu tal-lum, u li intom nies ta’ din il-
parroc¢¢a tafuh bl-amment, kellu jigri llum, jien nahseb kien ikun ftit differenti. Nahseb illi
Elizabetta ma kinitx tilga’ lil Marija mill-ewwel, hekk kif laqghetha. Fid-dettalji li jsemmi
San Luga kien ikollu jsemmi wkoll bilfors li habbtet il-bieb, ghax il-bieb ikun magful.
Imbaghad Elizabetta minn gewwa forsi setghet tistagsi: ‘Imma min gie? Xi jrid? X’ghandha
bzonn?’.

Kieku din il-grajja kellha ssehh illum, konna nghidu: imma kif ftiehmu bejniethom, zewg
generazzjonijiet? Marija ta’ tnax-il, tlettax-il-sena, adolexxenti — min ghandu l-adolexxenti
jaf x’qed nghid — u Elizabetta, li 1-Vangelu jiddeskriviha bhala mdahhla fiz-zmien. Kif
irnexxielhom jikkomunikaw bejniethom? Il-generation gap, nghidulha llum.

Kieku I-Vangelu li smajna sehh illum, kieku nahseb illi bejniethom Elizabetta u Marija kienu
jibdew jiddiskutu jekk it-tarbija li ghandhom fil-guf hix proprjeta taghhom, hix estensjoni
taghhom, jew inkella hix persuna, hix xi haga lil hinn minnhom, illi ghalkemm qeghdin
jippartec¢ipaw u jiehdu sehem fil-formazzjoni taghha, imma mhumiex il-proprjetarji taghha.
Nimmagina li kienet tqum diskussjoni bejniethom.

Kieku Elizabetta u Marija kellhom jiltagghu Ilum, kieku 1-Vangelu sehh illum, u kieku Marija
marret tghin lil Elizabetta llum, jien nimmagina li Elizabetta wara kienet tghidilha: ‘X’ghandi
naghtik?’, jew inkella: ‘Isma’, ha ngibu l-maid (forsi xi barrani jew barranija) tghinna’.

Jien nahseb illi dan il-Vangelu tal-lum jitkellem hafna ghas-sitwazzjoni taghna. Mhix storja
tal-passat, imma storja taghna. Ghaliex il-bibien taghna jkunu magfulin, u I-bieb ta’ Zakkarija
kien miftuh u baqghet diehla? Sa ftit ilu konna nhallu ¢-cavetta fil-bieb. Il-problema fejn hi?
Il-problema tinsab aktar fil-fond. Kemm ghadna nafdaw lil xulxin? Bl-iskuza illi forsi hawn
il-barranin, forsi hawn nies li ma nafuhomx! Imma l-barrani, jekk jien nirrifletti ftit, noholqu
f’mohhi, noholqu f’qalbi. Ghandkom hbieb intom li mhumiex minn tal-familja taghkom?
Ghandkom hbieb li huma minn pajjiz iehor? Hafna minnkom iva. Ghaliex saru hbieb? Ghax
nizzilt il-hajt, nehhejt il-purtiera li kellek f’mohhok, li kellek f’qalbek, u dak li gabel kien
barrani, issa sar habib.

[I-Vangelu tal-lum, din i¢-¢elebrazzjoni tar-relazzjoni, i¢-celebrazzjoni tal-persuna, jghidlina
illi Marija tqum. Hekk jiddeskrivi San Luqga lil Marija. Tqum u tmur thaffef. Fejn? Lejn xiex?
Mhux lejn 1-gholjiet, imma lejn il-persuna. Tmur thaffef lejn 1-gholjiet ghax hemm il-persuna.
Din l-inklinazzjoni lejn il-bniedem li hu maghmul biex jidhol f’relazzjoni sinciera, semplici,
awtentika ma’ bniedem iehor. Din is-semplicita, illi fi Zmienna forsi geghdin nitilfu, u
ghandna bzonn lil Marija u lil Elizabetta, ghandna bzonn lil Gwanni u lil Gest biex jghinuna
nirrestawraw, jghinuna nergghu nirkupraw ir-relazzjonijiet semplici ta’ bejnietna.

Dan iz-zmien ahna kif nidhlu f’relazzjoni flimkien? Ghalfejn ghandi nissuspetta meta jhabbat
xi hadd il-bieb? Ghalfejn ghandi nistagsi ‘min jaf xi jrid’? Ghalfejn ghandi nonqos mill-
fiducja fil-persuna? Tghiduli: inhallu ¢-cavetta fil-bieb? Le. Tghiduli: nafda dak li ghandi ma’



haddiehor? Le. Ghaliex il-problema mhix dik. Il-problema hija aktar fonda. Il-problema
tinsab fir-rispett profond illi jien ghandi lejn il-persuna tal-iehor, ir-rispett profond li Alla
ghandu lejn il-bniedem. Tant ghandu dan ir-rispett, tant hu kbir ir-rispett ta’ Alla lejna 1-
bnedmin, illi ma stmerrx li jsir bnidem bhalna, li jiehu fuqu 1-mohh hazin taghna, li jiehu
fuqu 1-qalb hazina taghna, li jiehu fuqu l-gisem taghna, tant ma stmerrx, tant xtaq jinghagad u
jintrabat mal-persuna ta’ kull wiehed u kull wahda minna, tant jixtieq jurina illi jafda fina. U
bir-ragun San Gwann fil-guf ta’ ommu Elizabetta jagbez bil-ferh. Jagbez bil-ferh quddiem il-
persuna, quddiem il-bniedem, quddiem Gest.. Gesu huwa l-bniedem illi meta jidhol fil-hajja
taghna, jaghmilna aktar bnedmin, ghax naghrfu li ahna wlied kollha kemm ahna, naghrfu li
ahna jisthogqilna li nkunu mahbubin, li ahna mahbubin mill-Missier.

Ghax hawn qieghda 1-problema I-kbira. Ghalfejn nongqsu mill-fidu¢ja? Meta tonqos mill-
fidu¢ja lejn martek jew lejn zewgek? Meta tibda tissuspetta? Meta jibdew gejjin il-
mistogsijiet? Qatt stagsejt din il-mistogsija? Meta tixtieq thossok aktar mahbub jew meta ma
thossokx mahbub. Dakinhar jibdew gejjin hafna mistogsijiet. U mmur ghas-soluzzjoni jew
ahjar is-sinifikazzjoni, il-fejqan, fl-gheruq tal-persuna taghna. Minn fejn se ngibuh jekk mhux
minghand Gesu, illi minkejja 1-mohh hazin taghna, minkejja 1-qalb hazina taghna, jilgaghna,
jaccettana, ihobbna? U jizfen Gesu, jizfen kif zifen Gwanni fil-guf ta’ ommu, quddiem kull
wiehed u kull wahda minna, ghax ahna gheziez ghalih, ahna importanti ghalih. Ghandna
bzonnu lil Gesu biex jaghtina dan is-sens kbir ta’ fiducja, illi huwa fil-bazi tal-umanita taghna
u fil-bazi tal-fidi taghna.

Fidi u fiduc¢ja! Ir-relazzjoni bejn l-anzjana u z-zaghzugha. Kemm nghidu li z-zghazagh
m’ghadhomx imorru I-knisja! ‘Ghalxejn nghidilha lit-tifla. Sa meta kellha tnax, tlettax-il sena
kienet tigi dejjem mieghi, issa ma nafx x’taha. Ghalxejn nghidlu lit-tifel, issa ma jridx jaf’.
Interessanti, ghax hawnekk ghandna paradigma, ezempju car ta’ kif tahdem ir-relazzjoni bejn
l-anzjani u z-zghazagh. Kemm hi sabiha! Ippruvaw irriflettu ftit, ejjew nitbieghdu naqra minn
din ix-xena tal-Vangelu, u nharsu lejha ftit mill-boghod, u naraw x’relazzjoni nholqot bejn
Elizabetta u Marija.

L-ewwel u gabel kollox, ghalfejn Marija marret ghand Elizabetta? Tghiduli: biex tghinha.
Ukoll. Imma marret ghand Elizabetta biex tikkonferma s-sinjal, ghax 1-Anglu kien qalilha li
s-sinjal dan ikun. Elizabetta fl-eta anzjana taghha se jkollha tarbija. Qed tistenna. Kemm tista’
ssejjah lilek innifsek — anzjan — sinjal ghaz-zaghzugh, ghaz-zaghzugha? X’jara fik iz-
zaghzugh. Ipprova staqgsi ftit: ‘It-tifel tieghi, it-tifla tieghi, iz-zghazagh li naghmilha
maghhom, x’jaraw fija? Liema sinjal jaraw fija? Kif jarawni lili, kif iharsu lejja?’. Ipprova
idhol ftit fiz-zarbun taghhom u stagsi jekk intix sinjal ghalihom, jekk intix tinftiehem, jekk
hemmx xi haga li mhix sejra sew. Stagsi liek innifsek: ‘Imma jien sinjal ta’ xiex ghat-tifel
jew ghat-tifla tieghi?’. Sinjal tal-koerenza, jigifieri dak li nghid naghmlu, jew tal-inkwerenza,
jigifieri nikkmanda u nordnalhom affarijiet sbieh, imma mbaghad lili jarawni naghmel bil-
magqlub, dak li jfettilli. Sinjal tal-verita — il-verita taghmilna b’sahhitna, u min hu b’sahhtu ma
jiddejjagx jghidha, jesprimiha — jew sinjal tal-gidba, il-‘verita’ skont meta u kif jagbilli?
‘X’jara fija ibni? X’tara fija binti?’. X’jaraw fina z-zghazagh taghna? Sinjal ta’ xiex? Sinjal li
l-lira tiswa dags ix-xoghol li naghmel? Jew li lira tigi bl-easy money, malajr, b’korruzzjoni?
Ingibha min jaf minn fejn u kif! Imma l-aqwa li giet, u importanti illi flok wahda tkun tnejn u
tlieta. Imma mhux daqgshekk problema jekk ma hdimtx ghaliha, jekk ma stinkajtx ghaliha,
jekk mhux dritt tieghi, jekk mhux jedd tieghi. X’sinjal ged naghti jien lil uliedi? X’sinjal qed
naghti liz-zghazagh tieghi? X’sinjal qed naghti jien lil dawk li jharsu lejja, jarawni, lil dawk li
jixorbu minni? Ippruvaw irriflettu ftit kemm dan il-Vangelu jghallimna jkollna relazzjoni
awtentika vera maz-zghazagh.



X’taghmel Elizabetta kif tara lil Marija? ‘Kemm domt ma gejt? Kemm ilni nistenniek?
Messek gejt gabel! Ma kontx taf xi grali?’. X’qaltilha Elizabetta lil Marija kif dahlet u fethet
il-bieb. “Imbierka inti fost in-nisa”. Mill-ewwel ikkumplimentat maghha. Tatha feedback
pozittiv lil din it-tfajla, Marija. Kellmitha fuq is-sabih taghha, kellmitha fuq il-pozittiv taghha.
U x’ghamlitilha lil Marija? Tatha valur. Bhala persuna ma kellhiex bzonn il-feedback ta’
Elizabetta, Marija li mnissla minghajr htija. Imma r-relazzjoni ta’ bejniethom tghallimna
ghall-hajja taghna. Wara li tisma’ dan il-feedback pozittiv, din ir-risposta sabiha ta’
Elizabetta, Marija tinfexx tfahhar lil Alla, ir-relazzjoni taghha ma’ Alla. Jistax ikun illi dan
huwa l-istil ta’ kif jien nista’ nerga’ ngib it-tfal tieghi biex ihobbu lil Alla? Jistax ikun dan
mod ta’ kif jien lit-tfal tieghi nista’ nerga nressaghom, nistedinhom biex imorru 1-knisja? U
mhux naghtihom mill-aghar, mhux insibilhom id-difetti, mhux il-hin kollu nenfasizza 1-
izbalji! Imma nipprova nerfaghlhom il-pozittiv u s-sabih. Marija x’taghmel? Tinfexx tfahhar
lil Alla. Dan li nsibu fil-Vangelu jista’ jkun stil ghar-relazzjoni taghna ma’ wliedna, ghar-
relazzjoni taghna maz-zghazagh.

It-tielet sitwazzjoni. Id-diskussjoni jekk it-tarbija li ghandna fil-guf hix taghna jew hix xi
haddiehor, hix ta’ haddiehor. Harsu lejn Marija u Elizabetta, it-tnejn li huma. Wahda fi
xjuhitha, jigifieri ma kienx hemm cans, u l-ohra b’opra tal-Ispirtu s-Santu u mhux bil-qgawwa
tal-bniedem. Harsu lejhom u rriflettu ftit, aghrfu fihom il-verita illi t-tarbija, il-hajja fil-guf hi
purament rigal. Inbaghbsu kemm inbaghbsu fil-guf, jibqa’ purament rigal, u dan jafu min
ipprova jbaghbas fil-guf. X’verita illi lilna ZZzommna kollha b’sagajna mal-art! IZZzommna
b’attenzjoni kbira ta’ kif nittrattaw lill-persuna illi ghandna, mhux magenbna, mhux warajna,
imma faccata taghna, quddiemna. L-annimali kollha kemm huma, liz-zghar taghhom, jew
jigru warajhom jew magenbhom. Imma hadd minnhom ma jzommhom quddiemhom, facc¢ata
tieghu, bhalma jzommhom il-bniedem. Ghax dak huwa int iehor, mera tieghek, ghandu I-
istess dinjita tieghek, bhalek, dagsek fil-valur. U int ma tistax tittrattah bhala oggett, anki jekk
hemm bicca gilda tghattih, anki jekk ghadu mhux barra imma ghadu gewwa. Dak huwa
persuna, huwa rigal ta’Alla. U meta int taghraf li hu rigal ta’ Alla, int tghix verament b’radd
ta’ hajr lil Alla, b’ringrazzjament lil Alla. Handle with care! Dak mhux tieghek!

Hawnhekk hawn genituri adulti. Mur ghidlu t-tifel tieghi, mur ipprova aghmel bih li trid int!
Qisu bhala proprjeta tieghek it-tifel, ha tara kif jirribella u kif jirvilla! Ha jkollu erbatax-il
sena, hmistax-il-sena, sittax-il sen... ikun ghaddej mit-triq u jisthi jghidilhom lil hbiebu: ‘Dik
ommi’. U hija normali li jisthi jghidilhom, ghax irid jinqata’, ghax lil ommu jrid jghidilha:
‘Jien iehor, jien differenti minnek’. Ghidli int kif jien dan nista’ naghmlu proprjeta tieghi! Xi
hadd minna jiehu gost kieku jkun proprjeta ta’ haddiehor? Xi hadd minnkom jiehu gost ikun
ghadu taht id-dublett ta’ ommu sal-lum, anki jekk ahna adulti? Xi hadd minna jiehu gost
kieku ghadna oggett taghha, proprjeta taghha, u mhux persuna bil-liberta taghha, bis-
sentimenti taghha, bil-mod kif tirraguna hi? Zgur li hadd minna. Jitkellem ghalina dan il-
Vangelu.

L-ahhar punt. Forsi kieku Marija kienet fi Zzmienna u marret tghin lil Elizabetta, kienet tiehu
maghha xi immigrant jew xi Filippina. Mhix xi haga hazina tafux! Mhix xi haga hazina li
nghinu n-nies jahdmu. Imma fejn nistghu nirrangaw aktar? Fejn jista’ jkun li ged immorru
zmerc? Jista’ jkun li ged jigrilna li ged ninsew li l-imhabba vera tissarraf fil-qadi, billi tmiss
man-nies. Jien ghalija aktar facli jigi filghaxija, gej mix-xoghol, ghajjien jien, ghajjien hu, u
ncemplu jew lill-Bolt jew lill-Wolt, u jigi xi hadd minnhom — narahom iduru, kultant tibza’ li
ha ttajjar lil xi hadd jew ha jtajrek xi hadd minhom! — u ffrankalek il-bi¢c¢a tax-xoghol. U
mbaghad kilt. X ’nagas hemmhekk? Li qghadt int, forsi int u r-ragel, jew forsi int u l-mara, u



gghadtu taghmlu xi haga zghira flimkien, issajru flimkien, taghmlu 1-hin ma’ xulxin, fil-qadi
ta’ xulxin. Il-qadi sempli¢i tal-hajja ta’ kuljum huma 1-gesti zZghar illi permezz taghhom jien
nuri li nhobbok. Facli li jien immur ghax-xoghol, ghandi I-maid tigi u tnaddafli, u nsib kollox
lest. Kultant hekk ikollok taghmel, m’hemmx mod iehor. Imma x’inhu jintilef? Qed tintilef 1-
immedjatezza tal-qadi fl-imhabba u fil-qrib tal-persuni li int suppost thobb. Kemm hu aktar
facli 1i jien insib id-dar nadifa! Kemm hi iktar ikkumplikata li jien ghadni gej mix-xoghol,
imma bi mhabba u bi tbatija, jien u r-ragel flimkien, ghax inhobbu lil xulxin u lit-tfal taghna,
nesprimu, nuru din l-imhabba ta’ bejnietna, dan ir-rispett ta’ bejnietna, bis-semplicita ta’
dagqa ta’ xkupa, bis-semplicita illi nghaddi ftit l-art, b’din is-semplicita. Dan tghallimhulna
Marija.

Issa kulhadd liberu li jaghmel li jrid. [I-Vangelu mhux hemm biex jiddetta. I1-Vangelu
gieghed hemm biex jghidilna: ‘Isma’, din hajja umana, u din hajja dizumana’. Imma din hajja
aktar umana, din hajja ta’ wlied Alla, iktar sabiha! Tghiduli: sewwa, nogghod insefter!
Ghandek ragun: il-problema mhix li ssefter; il-problema hija aktar fonda: ghejejt thobb!
Tiftakar meta kont izghar, u zewgek kien ikun gej mix-xoghol, tipprova taghmel kulma tista’
biex tmur qgabel inti halli tlestilu kollox kif jixtieq hu, kif irid hu? U thajmu wkoll. Imma
ghaliex? Ghax kien hemm naqra aktar imhabba. Jista’ jkun li ghejejt thobb? Jista’ jkun li 1-
hajja ta’ kuljum, il-kilba biex ikolli aktar, tal-flus, ghax minghalina dik se taghmilna familja,
iktar kuntenti, ghejjietna, u dik l-gheja attakkat ukoll 1-imhabba?

Ejjew nitolbu lil dawn iz-zewg persuni kbar, Marija u Elizabetta, u lill-persuni ikbar li
kellhom go fihom, Gesti u San Gwanni 1-Battista, biex jghallmuna nkunu aktar bnedmin,
anzi, jghallmuna nghixu ta’ wlied il-Missier.



